
※辨太陽病脈證并治下篇-條文 3 

  脈浮而緊，浮則為風，緊則為寒，風則傷衛，寒則

傷榮。榮衛俱病，骨節煩疼，當發其汗而不可下也。 

〔註〕： 

   此發明風寒兩傷，榮衛俱病之義也。浮，風邪脈也。風，陽也；衛，

陽也。緊，寒邪脈也。寒，陰也；榮，陰也。各從其類而傷之。 

   榮衛俱病，骨節煩痛，是大青龍發汗之脈證，雖發熱煩躁，其熱在

肌而不在胃，不可下也。 

  太陽病發汗，汗出不解，甚人仍發熱，心下悸，頭

眩身瞤動，振振欲擗地者，真武湯主之。  

〔註〕： 

   此申首條，示人以救逆之法也。首條言誤汗，此條言過汗，互文以

明其義也。蓋二證皆屬亡陽，故均當以真武湯主之，扶陽抑陰以救其逆

也。大汗出，仍熱不解者，陽亡於外也。心下悸，築築然動，陽虛不能

內守也。頭眩者，頭暈、眼黑、陽微，氣不能升也。身瞤動者，蠕蠕然

瞤動，陽虛液涸，失養於經也。振，聳動也。 

  振振欲擗地者，聳動不已，不能興起，欲墮於地，陽虛氣力不能支也。 

〔集註〕： 

   張璐曰：此為誤用大青龍因而致變者立法也。汗出雖多而熱不退，

則邪未盡，而正已大傷，況裏虛為悸，上虛為眩，經虛為瞤，身振振搖，

無往而非，亡陽之象，所以用真武，把關坐鎮之法也。 

   汪琥曰：或問治不在表，何以方中尚用生薑？蓋病自過汗而來，雖

無鬱熱可發，其內外寒邪猶在，用生薑者，乃溫中有發也。《真武湯方：

見少陰篇》 

  太陽病二日，反躁。反熨其背，而大汗出，大熱入

胃，胃中水竭，煩躁，必發譫語，十餘日，振慄自下

利者，此為欲解也。故其汗從腰以下不得汗，欲小便

不得，反嘔，欲失溲，足下惡風，大便硬，小便當數

而反不數，及多，大便已，頭卓然而痛，其人足心必

熱，穀氣下流故也。 

〔註〕： 

   太陽病中風、傷寒，二日不躁，今反躁者，是不得汗出而躁，大青

龍湯證也。不以青龍湯發汗，反以火劫熨背，逼汗大出，火邪入胃，胃

熱水竭，則煩躁，譫語所必發也。 

   十有餘日，邪正相持，持久必爭，爭必振慄作解，然解非汗出及下

利，邪無從解也。若自下利，此為欲從裏解也；若自汗出，此為欲從表

解也。 

   今十餘日，不自下利，而有欲小便不得，反嘔，欲失溲者，是裏不

解也。不自汗出，而下身無汗，足下惡風者，是表不解也。裏不解者，

大便必硬，小便當數，而反不數，則知水留胃中，久必腸潤，其久積之

大便自應多下而解也。及多大便已，雖小便不得，諸病不解，其頭卓然

而痛，是裏解，表未悉解也。表未悉解者，是因火逼汗出，而從腰以下

不得汗，乃上解而下未解也，故有小便不得，諸在下之病。今雖裏解，

而其人頭卓然而痛者，是表之餘邪上逆也。足心必熱者，裏之餘熱下流

也。穀氣者，即胃氣也，言胃中熱氣，隨大便而下流也。 

   此病皆由妄行火劫致變，難以拘定成規，當診犯何逆，隨證治之可

也。 

 

 


